
మన్నారుదాసవిలాసము











	తే.	
గొమ్మ! నామీఁద నీ కింత కోప మేలె?

నిన్ను నమ్మినవాఁడనే నీరజాక్షి!

అనుచుఁ బ్రియములు బలుకుచు నాదరమున

నువిదపదములు గన్నుల నొత్తఁజూచు.

	సీ.	
దొండపండును జూచి తొయ్యలిమో వంచు

        నీటుగా మొనబంట నాఁటఁ దలఁచుఁ

బూలబంతులఁ జూచి పొలఁతిపాలిం డ్లని

        యుక్కుగోరను సారె నొక్క నెంచుఁ

జిగురాకుఁ గనుఁగొని చెలియకెంగే లని

        యొఱపుగాఁ గన్నుల నొత్తఁ జూచు

నెలమావితీవియ నింపుతోఁ గనుఁగొని

        లేమమే నని కౌఁగిలించఁ గాంచుఁ



	 







	తే.	
గులుకు మీరిన రాచిల్కపలుకు వినుచు

నింతి పల్కె నటంచు దా నెలమి వినును

గలికిపైఁ జాల మోహ మగ్గలము గాఁగ

మరునిమాయలఁ దగిలి యమ్మనుజవిభుఁడు.

	వ.	
ఇవ్విధంబున నివ్వటిల్లు ప్రేమాతిశయంబున వర్తింపుచు మఱియు

నిట్లనియె.

	సీ.	
వెలహెచ్చు హారముల్ వెలఁది! నీ కిచ్చెదఁ

        గౌఁగిలింపవె మదిఁ గాకదీరఁ

గపురంపు వీడెంబుఁ గల్కి నే నొసఁగెదఁ

        జక్కెరకెమ్మోవి నొక్కనీవె

యెలనాగ! కస్తూరితిలకంబు దిద్దెద

        జెక్కిలిఁ గొనగోర జీరనీవె

రతుల హెచ్చిన పచ్చరాలతురా లిత్తు

        రతులఁ దేలించవే రాజవదన!



	 







	తే.	
యెంత దయలేనిదానవే [1]యించుఁబోణి!

పలుక వేఁటికి నాతోను పద్మగంధి!

చలము సేసెద వేఁటికే జలదవేణి!

మనవిఁ జేకొని లాలించు మంజువాణి!

	↑ క. యిగురుఁబోణి!

		 ఈ పేజీలో చివరి మార్పు 5 ఫిబ్రవరి 2021న 00:32కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

